
ЗАХИДАЛ 53

	 

	ФЕОДАЛЫН СИСТЕМ

	 

	1932 оны зургаадугаар сарын 4

	 

	Би сүүлчийнхээ захидалд бидний одоогийн байдлаар нь мэдэх Франц, Герман, Орос, Англи улсуудын түүхийн эхний үеийн талаар товч тойм төдий өгүүлсэн билээ. Гэхдээ тэр үеийн хүмүүс эдгээр орныг одоогийн биднийх шиг үзэж байсан гэж бүү бодогтун. Бид бол тэднийг англичууд. францчууд, германчууд гэсэн янз бүрийн үндэстэн л гэж боддог байхад тэд өөрсдийн орныг төрсөн нутаг, эх орноо гэж үзнэ. Энэ бол өнөөгийн дэлхий дахинд маш хурц илрэн байгаа үндэсний сэтгэлгээ мөн. Энэтхэгийн эрх чөлөөний төлөө бидний хийж байгаа тэмцэл бол бидний үндэстний тэмцэл мөн. Гэтэл тэр үед үндэстний тухай ийм ойлголт байсангүй. Зөвхөн загалмайтан гэж байдаг, лалынхны эсрэг сөргүүлэн тавьдаг байсан загалмай шашинтан бүлэг хүмүүс буюу нийгэмд хамаарагддагийг л мэддэг байв. Түүнчлэн лалынхан сүсэгтэн биш гэж үздэг байсан бусад бүх хүмүүсийн эсрэг сөргүүлэн тавьдаг байсан исламын ертөнцөд хамаарагддагаа л мэддэг байв. 

	Гэвч христос ба исламын энэ үзэл санаа бүдэг бадаг байв Тэд хүмүүсийн өдөр тутмын амьдралд оролцдоггүй байв. Зөвхөн онцгой тохиолдолд л сүсэгтэн хүмүүсийн хилэнг хөдөлгөж, христосын ч юм уу, исламын ч юм уу аль нэгнийхний төлөө тэмцэлд босгох хэрэгсэл болгон ашигладаг байв. Улс үндсээ гэх үзлийн оронд нэг хүн нөгөөтэйгөө харилцах өвөрмөц маягийн харилцаа тогтжээ. Энэ бол феодалын систем гэгч дээр суурилсан феодалын харилцаа байлаа. Ромыг унасны дараа Өрнөдөд байсан хуучин дэглэм мөхөв. Газар сайгүй эмх замбараагүй, дураар аашлах явдал, албадлага, хүчирхийлэл ноёрхох болжээ. Хүчтэй нь чадах бүхнээ булаан авч, өөрөөс нь илүү хүчтэй хүн гарч ирж, түүнд дийлдэх хүртэл булаан авснаа эзэмшсээр байдаг байв. Бэхэлсэн цайзууд барьж уг цайзыг эзэмшигчид отрядууд байгуулан эргэн тойрныхоо хөдөөгийн хүн ам руу дайралт хийж тонон дээрэмдэж заримдаа ч өөрсдийн ижил дээрэмчидтэй тулалдахад хүрдэг байв. Ядуу тариачид, хөдөө нутагт ажиллагсад хамгаас илүү тарчлан зовдог нь мэдээж. Эцсийн эцэст тэрхүү эмх замбараагүй байдлаас феодалын систем үүсэн гарчээ. 

	Тариачид зохион байгуулалтгүй байсан учир дээрэмчин˗баронуудаас өөрийгөө хамгаалж чаддаггүй байлаа. Тэднээс хамгаалах хүчтэй төвлөрсөн засгийн газар ч байсангүй. Тийнхүү тэд арай гай багатайг нь сонгон авч Дээрэмдсэн цайзын эзэнтэй хэлэлцэн тохирч хүнд байдлаас гардаг байв. Тэд түүнд хурааж авсан ургацынхаа хагасыг өгөх, тэрчлэн цайзын эзэн тэднийг дээрэмдэж довтлохгүй байх, бусад цайзын эздээс тэднийг хамгаална гэсэн болзолтойгоор түүнд алба залгуулахаар хэлэлцэн тохиролцдог байлаа. Жижигхэн цайзын эзэн мөн тийм маягаар том цайзын эзэнтэй хэлэлцэн тохирно. Тэгэхдээ жижиг цайзын эзэнд тариачин, ажлын хүч байхгүй байсан учир том цайзын эзэнд газар тариалангийн бүтээгдэхүүн өгнө гэж амлаж чадахгүй байв. Тийм учраас тэр түүнд цэргийн алба хаах өөрөөр хэлбэл хэрэгцээтэй үед нь түүний төлөө тулалдах үүрэг авдаг байжээ. Хариуд нь том эзэн багыгаа ивээн тэтгэж байх болж тийнхүү бага нь том эзнийхээ вассал (хараат) болдог байв. Тийнхүү уг харилцаа алхам алхмаар феодалын барилгын хамгийн дээр нь зогсож хаанд хүрэн хүртэл нь хамгийн том, сурвалжит эздийг өргөмжлөн гаргаж ирдэг ажээ. Тэд тэгээд ч зогсдоггүй билээ. Энэ үзлийн үүднээс тэнгэр хүртэл феодалын системтэй, бурхан хийгээд түүний лүндэнтэй зохицон тогтсон ажээ!

	Европт ноёрхон байсан эмх замбараагүйн дундаас аажмаар үүсэн гарсан систем гэгч тийм буюу. Тэр үед хэрэг дээрээ төв засгийн газар гэж байхгүй цагдаа буюу түүнтэй төстэй юм ч байгаагүй гэдгийг чи мартаж болохгүй. Газрын өмчтөн түүний газар дээр оршин суугч бүх хүний захирагч нь ч, ноён нь ч боддог байв. Тэр нэг ёсны жижигхэн хааны дүртэй байж алба залгуулж, бүтээгдэхүүнийхээ хагасыг өгсний хариуд биднийг хамгаалж байна гэж үздэг байв. Тэд Виллан буюу серва хэмээн нэрлэдэг байсан тэрхүү хараат хүмүүсийн эзэн нь болж байлаа. Хэрэг дээрээ тэр вассал нь бөгөөд цэргийн алба хааж өгөх үүрэг өмнө нь хүлээсэн өөрөөсөө дээд эзнээс тийм янзаар газраа хаацайлан байв. 

	Сүмийн санваартнууд хүртэл феодалын системийн нэг хэсэг нь байлаа. Тэд санваартан лам, феодалын эзний үүргийг нэгэн зэрэг гүйцэтгэж байв. Жишээ нь Германд газар, эд баялгийн бараг тал хувь нь том толгой лам нарын гарт байв. Хамба лам өөрөө феодалын эзэн байлаа. 

	Энэ систем бүхэлдээ анги бүлгүүдийн шаталсан систем болж байсныг чи магад ажиж мэдээ биз. Тэгш байдлын тухай ярих ч юм байхгүй. Хамгийн доод талд нь виллан ба сербүүд байж жижиг ноёд, том ноёд бүр том эзэд, хаан зэрэг нийгмийн барилгын бүх хүнд хүчрийг тэд нуруундаа үүрч байжээ. Том толгой лам нар, жирийн санваартан зэрэг сүм хийдийн зардал бүхэлдээ тэдний нуруун дээр тохогдож байв. Том, жижиг эзэд ямар ч бүтээх хөдөлмөр, ямар ч хүнсний бүтээгдэхүүн, ямар нэгэн өөр эд баялаг хийхэд огт үл оролцоно. Үүнийг тэд нэр төрд харш зүйл хэмээн үздэг байлаа. Тэдний гол хийдэг ажил нь дайн байсан ба цэрэг дайнаас чөлөөтэй үедээ ан агнах буюу цэргийн тоглоом наадам, уралдаан тэмцээн явуулдаг байжээ. Тэд бол дайн тулаан хийх, идэх уухаас өөр сайн үйл мэддэггүй, тэнэг мулгуу, бичиг үсэггүй хүмүүс байв. Тийнхүү идэш ууш хийгээд амьдралын хэрэгцээт бусад зүйлсийг бэлтгэх бүх хүнд хүчир ажлыг тариачид, гар үйлдвэрчид нуруундаа үүрдэг байжээ. Тэр бүх барилгын хамгийн дээр нь нэг ёсны биелсэн бурхан хэмээн үздэг хаан зогсож байв. 

	Феодалын системийн үзэл санаа ийм байжээ. Онолын ёсоор үзвэл эзэд нь өөрийн хараат ба боол зараасыг (вассалууд, сербүүдийг) хамгаалах үүрэгтэй боловч практик дээр тэд ямар ч хүлээсэн үүрэггүй байлаа. Эздийн дээд талынхан буюу хаан тэднийг хянах нь ховор, тариачид дэндүү хүч сул байсан учир тавьсан шаардлагыг нь эсэргүүцэж эс чадна. Тэд илүү хүчтэний хувьд өөрсдийн харц ядуусын юу байгааг нь булаан авч зөвхөн амь зогоох төдий юм үлдээдэг байлаа. Бүх оронд бүх үеийн турш өмчтөн гэдэг тийм л зан араншинтай амьтас байдаг байв. Газрыг нь булаан авч, цайз байгуулсан хүчтэн дээрэмчин бүх нийтийн хүндэтгэлийг хүлээсэн эзэн ноён нь болж байв. Уг өмч ажлын тариачид буюу ажилчдын юуг нь ч булаан авах эрхтэй болгож байв. Хуулийг тэд өөрсдөө буюу танил нөхөд нь гаргадаг байсан болохоор хууль хүртэл газрын өмчтөнийг ивээсэн байв. Энэ шалтгааны улмаас газар хувь хүний эзэмшилд байх ёсгүй, харин зөвхөн хүй нэгдлийн эзэмшилд байвал зохино гэж олон хүн бодох болжээ. Хэрэв газар улсын буюу хүй нэгдлийн мэдэлд байх аваас тэр газар дээр оршин амьдрагч хүн бүр газартай болж хэн ч хэнийг ч дарлан мөлжих буюу шударга бишээр давуу байдал олж авч чадахгүй гэсэн үг юм. 

	Гэвч тийм үзэл санаа дөнгөж цухуйж эхэлж байжээ. Бидний өгүүлэн буй тэр үед хүмүүс хараахан тэгж сэтгэж чадахгүй байв. Олон түмэн ядуу зүдүү амьдарч байсан боловч хүнд байдлаасаа гарах замаа мэдэхгүй байв. Тийм учраас хүмүүс түүнтэй эвлэрэн сайн сайхныг үл амсан хөдөлмөрлөсөөр байдаг байв. Тэднийг албаар наманчилдаг заншилтай болгож хүмүүс нэгэнт номхорсон бол юутай ч эвлэрэхэд бэлэн болдог байна. Ийнхүү нэг талаас феодал ноёд хийгээд тэдний хамсаатан нөгөө талаас ядуучуудаас бүрдэл болсон нийгэм хэрхэн үүсэн гарсныг бид үзлээ. Ноёны чулуун цайзын эргэн тойрон харц ядуусын шавар пүнз модон урц овоохойнууд шавааралдсан байдаг байв. Бие биеэсээ хөндий зайдуу ноёдын ертөнц, харц ядуусын ертөнц гэсэн ийм хоёр ертөнц бий болжээ. Ноёны харцыгаа маллан адгуулдаг адгуус малаас арай наахнуур амьтад хэмээн үздэг байсан байхад үгүй гэхийн газаргүй. 

	Доод зиндааны санваартнууд харц ядуусыг эзэд ноёдоос хамгаалах гэж хичээх явдал байв. Гэвч санваартнууд ер нь нийт хуврагууд ноёдын талд бай даг нь ёс бөгөөд дээд зиндааны хамба лам хутагт хувилгаад ч ялгалгүй чухамдаа эзэд байв. 

	Манай Энэтхэгт тийм феодалын систем байгаагүй боловч манайд мөн тийм маягийн юм байсан. Хэрэг дээрээ манай энэтхэгийн төр улс, түүний эрх баригчид, тайж язгууртан, жижиг ноёд феодалын олон зан үйлийг хадгалсаар иржээ. Энэтхэгийн кастын систем нь феодалын системээс эрс ялгаатай ч гэсэн нийгмийг анги болгон хувааж байв. Хятадад язгууртан буюу тийм маягийн эрхтэн дархтан анги гэж огт байгаагүй гэдгийг би үүний өмнө чамд хэлж байсан шиг санагдана. Хятадууд шалгалт авдаг эртний системээ хэрэглэн хамгийн өндөр албан тушаалд ямар ч хүн орох бололцоо олгож байв. Тэгэхдээ л энэ талаар олон янзын хязгаарлалт байсан нь мэдээж хэрэг. 

	Тийм болохоор феодалын системд тэгш байдал буюу эрх чөлөөний тухай үзэл санаа гэж байсангүй. Эрх үүрэг гэсэн ойлголт байх нь байсан, өөрөөр хэлбэл, феодал ноёд алба гувчуур авах, газраас хураасан ургацын хагасыг авах эрхтэй бөгөөд харин тариачныг хамгаалах нь түүний үүрэг гэж үзэж байжээ. Гэвч эрхээ ямагт санах мөртөө үүргээ умартах нь их байв. Одоо ч гэсэн европын зарим оронд хийгээд манай Энэтхэгт өчүүхэн ч хөдөлмөр хийхгүйгээр түрээслэгчдээсээ рентийн хэлбэрээр асар их зүйл авдаг мөртөө үүргийн тухай аливаа ойлголтыг аль эрт мартсан тийм газрын том өмчтөнүүд байсаар байна. 

	Европт байсан эртний зэрлэг аймгууд эрх чөлөөтэй байхыг үнэхээр хүсдэг, феодалын системийг бүрмөсөн үгүйсгэдэг байсан мөртөө чухамхүү феодалын системийн ашиг тусын тулд эрх чөлөөтэй байхаасаа яваандаа татгалзах болсон нь сонин юм шүү. Эрт үед тэдгээр аймгууд заншлаа баримтлан удирдагчдаа сонгож, тэдэнд хяналт тавьдаг байв. Тэгвэл одоо газар сайгүй дарангуйлал, дураар аашлах явдал ноёрхож. сонгуулийн ором ч үгүй болсныг бид харж байна. Яагаад тэгж өөрчлөгдөх болсныг би хэлж чадахгүй байна. Сүм хийдийн суртаал ардчилсан биш үзэл санаа дэлгэрүүлэхэд тус дөхөм болсон байж ч болох юм. Хаан хүн газар дээрх бурхны сүүдэр болж хувирсан байхад дээд эзэнтний сүүдэрт хүртэл бөхөлзөхгүй байх буюу түүнтэй маргаж яаж болох билээ? Феодалын систем тэнгэр газрыг ч эрхшээлдээ оруулсан мэт сэтгэгдэж байжээ. Энэтхэгт эрх чөлөөний тухай эртний арийн ойлголт хэрхэн аажмаар өөрчлөгдөж ирснийг бид бас харж байна. Тэр ойлголт бүрмөсөн мартагдах шахан улам суларсаар байна. Тэгэхдээ дундад зууны эхэн үед тэр тухай дурсгалын зүйл ямар нэгэн хэмжээгээр хадгалагдсаар байсныг би чамд үзүүлж байсан бөгөөд үүнийг Шукрачарийн «Нитисара», Өмнөд Энэтхэгт байдаг бичээснүүд гэрчилж байгаа юм. 

	Эрх чөлөө ямар нэг хэмжээгээр Европт үүссэн шинэ хэлбэрээр тэнд аажмаар нэвтэрч эхэлжээ. Газрын өмчтөн хийгээд, газар дээр ажиллагсдын зэрэгцээгээр» лордууд буюу сеньорууд хийгээд түүний сербүүдий ч зэрэгцээгээр гар үйлдвэрчид, худалдаачид гэсэн өөр бүлэг хүмүүс бас амьдарч байв. Тэд феодалын системийн бүрэлдэхүүнд багтаж байсангүй. Эмх замбараагүй байдал ноёрхож байх үед худалдаа маш бага хөгжиж гар үйлдвэр ч бас хөгжөөгүй байв. Гэвч худалдаа аажмаар хөгжин гар үйлдвэрийн мастерууд, худалдаачдын үүрэг дээшлэх болжээ. Тэд баяжиж, лордууд ба баронууд тэднээс мөнгө зээлэх болжээ. Тэд мөнгө зээлүүлэхдээ тодорхой эрх дарх олгохыг лордууд баронуудаас шаардах болсон байна. Тэрхүү эрх дарх нь тэдний байдлыг улам бэхжүүлжээ. Тийнхүү цайзуудыг тойрон шавсан харц ядуусын урцны оронд уншлагын дуган буюу, шашны сүм, хотын захиргааны төвийг тойруулан барьсан байшин барилга бүхий жижигхэн хот сүндэрлэн босох болсныг бид мэдэв. Худалдаачид ба гар үйлдвэрчид гильд цехүүд байгуулж тэдгээр цех буюу гильдийн захиргаа байрлах байшингууд барих болсон нь хожим хотын захиргаа болжээ. 

	Кёльн, Майне дэх Франкфурт, Гамбург болон бусад олон хот өндийн сүндэрлэж феодал ноёдтой засгийн эрх булаалдах болжээ. Тийнхүү тайж язгууртнуудтай ч сөргөлдөж чадах баян худалдаа˗гар үйлдвэрчдийн анги тэр хотуудад бий болсон ажээ. Тэмцэл удтал үргэлжилж хаан хүртэл өөрийн сурвалжтан баронуудын омог хүчнээс айн эмээж хотуудын талыг баримтлах болжээ. За за, би хэтэрхий түрүүлж орхилоо. 

	Өгүүлэн буй үед үндэстний сэтгэлгээ гэж байгаагүйг би энэ захидлын эхэнд хэлсэн. Хүмүүс өөрийн дээрх ноёнд үнэнч байх, түүнд зүтгэхээ л боддог байв. Хүмүүс улс орондоо биш, харин түүнд зүтгэнэ гэж тангараг өгдөг байжээ. Хаан гэдэг тун хол хөндий байсан учир түүнд үнэнч байна гэдэг ч тодорхойгүй ойлголт байв. Ноён хүн хааны эсрэг босно гэвэл энэ нь зөвхөн түүний хэрэг байв. Энэ бүхэн олон жилийн хойно гарч ирсэн үндэстний сэтгэлгээнээс тэс өөр зүйл байлаа. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

